
TICONDZISO KULABAHLOLWAKO   
 
1. Fundzisisa leticondziso ngembikwekutsi ucale kuphendvula imibuto.   
 
2. 
 
 
 

Ungalifundzi lonkhe liphepha lemibuto. Buka lokucuketfwe ekhasini 
lalokucuketfwe bese ubeka luphawu kulowo nalowo mbuto lobutwe 
ngetincwadzi lotifundze lonyaka. Emva kwaloko, fundza leyo mibuto 
lenetimphawu kuphela bese ukhetsa leyo lofuna kuphendvula yona. 

  

 
3. Liphepha lemibuto licuketse TIGABA LETINTSATFU:   
 
 SIGABA A: 

SIGABA B: 
SIGABA C: 

Tinkondlo (30) 
Inoveli/Temdzabu (25) 
Umdlalo (25) 

  

 
4. ISIHLANU IMIBUTO lefanele uyiphendvule seyiyonkhe: ESIGABENI A 

imibuto MITSATFU, ESIGABENI B MUNYE, ESIGABENI C MUNYE 
ngalendlela: 
 
SIGABA A: TINKONDLO 
 
TINKONDLO LETIFUNDVWE EKLASINI – Phendvula imibuto ibe MIBILI. 
ENKONDLWENI LENGAKAFUNDVWA EKLASINI – Uphocelelekile 
kuphendvula lombuto. 
 
SIGABA B: INOVELI/TEMDZABU 
 
Phendvula umbuto ube MUNYE. 
 
SIGABA C: UMDLALO 
 
Phendvula umbuto ube MUNYE. 

  

 
5. KUKHETFWA KWETIMPHENDVULO TESIGABA B (INOVELI/TEMDZABU) 

NESIGABA C (UMDLALO) 
 

 Phendvula KUPHELA imibuto yenoveli/temdzabu loyifundzile kanye 
nemdlalo lowufundzile. 

 Phendvula UMBUTO MUNYE WENDZABAMBHALO kanye NAMUNYE 
UMBUTO EMIBUTWENI LEMIFISHA. Nangabe ukhetse kuphendvula 
umbuto wendzabambhalo ESIGABENI B, uphocelelekile kutsi 
uphendvule imibuto lemifisha ESIGABENI C. Uma uphendvule imibuto 
lemifisha ESIGABENI B, uphocelelekile kutsi uphendvule umbuto 
wendzabambhalo ESIGABENI C. Sebentisa luhlu lwekutikhumbuta kute 
usitakale. 

6. BUDZE BETIMPHENDVULO 
 

 Imibuto yendzabambhalo etinkondlweni kufanele iphendvulwe 
ngemagama la-190–240. 

 Indzabambhalo yenoveli/temdzabu nemdlalo kufanele iphendvulwe 
ngemagama la-340–390. 

 Budze betimphendvulo temibuto lemifisha bufanele buhambisane 
nelinani lemamaki labekiwe. Labahlolwako kufanele banganhlanhlatsi. 

  

 
7. 
 
8. 
 
 
9. 
 
10. 

Fundzisisa kahle ticondziso letisekucaleni kwaleso NALESO SIGABA. 
 
Tinombolo tetimphendvulo atihambisane naleto temibuto njengobe tinjalo 
ephepheni lemibuto. 
 
Cala LESO NALESO SIGABA ekhasini LELISHA. 
 
Siphakamiso sekulawulwa kwesikhatsi: 

  

 
 SIGABA A: 

SIGABA B: 
SIGABA C: 

Lokungenani emaminithi la-40 
Lokungenani emaminithi la-55 
Lokungenani emaminithi la-55 

  

 
11. Bhala ngesandla lesibonakalako nalesifundzekako.   

LOKUCUKETFWE   
 

Lelikhasi litawusita bahlolwa kutsi bakwati kukhetsa imibuto labafuna kuyiphendvula 
ngaphandle kwekufundza lonkhe liphepha lemibuto. 

  

 

SIGABA A: TINKONDLO – LALELA NGWANE 
 

Tinkondlo letimisiwe: Phendvula nobe nguYIPHI imibuto LEMIBILI. 

INOMBOLO YEMBUTO UMBUTO EMAMAKI LIKHASI 

1. 'Ngoneni kuwe Mhlaba?' Umbuto loyindzatjanambhalo 10 6 
 

2. 'Mabitw'asabele' Imibuto lemifisha 10 7 
 

3. 'Lutsandvo' Imibuto lemifisha 10 8 
 

4. 'Shukela' Imibuto lemifisha 10 9 
 

NA 
 

Inkondlo lengakafundvwa eklasini: Uphocelelekile kuphendvula lombuto. 

5. 'Butfongo Ngiyakwesaba' Imibuto lemifisha 10 10 
 

*CAPHELA: Phendvula UMBUTO MUNYE WENDZABAMBHALO NAMUNYE UMBUTO 
EMIBUTWENI LEMIFISHA. Nangabe ukhetse kuphendvula umbuto 
wendzabambhalo ESIGABENI B, uphocelelekile kutsi uphendvule imibuto 
lemifisha ESIGABENI C. 

 

SIGABA B: INOVELI/TEMDZABU 
 

Phendvula umbuto ube MUNYE kulamanoveli lamisiwe. 

6. Liphume Nebovu Umbuto loyindzabambhalo 25 11 
 

7. Liphume Nebovu Imibuto lemifisha 25 11 
 

8. Kubamba Letingelako Umbuto loyindzabambhalo 25 14 
 

9. Kubamba Letingelako Imibuto lemifisha 25 14 
 

10. Tibopho Telutsandvo Umbuto loyindzabambhalo 25 17 
 

11. Tibopho Telutsandvo Imibuto lemifisha 25 17 
 

NOBE 
 

TEMDZABU: Phendvula umbuto ube MUNYE kulena yetemdzabu lemisiwe. 

12. Silulu SeMaswati Umbuto loyindzabambhalo 25 20 

 

13. Silulu SeMaswati Imibuto lemifisha 25 21 
 

 

SIGABA C: UMDLALO 
 

Phendvula umbuto ube MUNYE. 

14. Kutawuba Njalo Umbuto loyindzabambhalo 25 24 
 

15. Kutawuba Njalo Imibuto lemifisha 25 24 
 

16. Lami Lisiphetfo Umbuto loyindzabambhalo 25 27 
 

17. Lami Lisiphetfo Imibuto lemifisha 25 27 

*CAPHELA: ESIGABENI B na-C, munye umbuto lophendvuliwe ufanele ube 
YINDZABAMBHALO nobe IMIBUTO LEMIFISHA. Awukavumeleki kutsi 
uphendvule tindzabambhalo LETIMBILI nobe imibuto lemifisha LEMIBILI. 

LUHLA LWEKUTIKHUMBUTA   

 
Lelikhasi litawusita bahlolwa kutsi babone kutsi ngabe baphendvula linani lemibuto 
lekungulona lekumele baliphendvule yini. 

  

 

SIGABA 
 

TINOMBOLO 
TEMIBUTO 

LINANI LEMIBUTO 
LEPHENDVULWAKO 

BEKA 
LUPHAWU 

A: TINKONDLO  
(Tinkondlo letifundvwe eklasini) 

 
1–4 

 
2 

 

A: TINKONDLO 
(Inkondlo lengakafundvwa 
eklasini) 

 
5 

 
1 

 

B: INOVELI/TEMDZABU 
(Indzabambhalo nobe imibuto 
lemifisha) 

 
6–13 

 
1 

 

C: UMDLALO 
(Indzabambhalo nobe imibuto 
lemifisha) 

 
14–17 

 
1 

 

CAPHELA: ESIGABENI B ne-C, cinisekisa kutsi uphendvule YINYE INDZABAMBHALO 
NAMUNYE umbuto WEMIBUTO LEMIFISHA. 
Awukavumeleki kutsi uphendvule tindzabambhalo LETIMBILI nobe imibuto 
lemifisha LEMIBILI. 

SIGABA A: TINKONDLO   
 
TINKONDLO LETIFUNDVWE EKLASINI   
 
Khetsa tinkondlo tibe TIMBILI bese uphendvula ngato imibuto lelandzelako.   
 
UMBUTO 1: UMBUTO LOYINDZATJANAMBHALO   
 
Fundza lenkondlo bese uphendvula imibuto lelandzelako.   
 

NGONENI KUWE MHLABA – MS Mbuyane 
 

  

1 
2 
3 
4 
5 
6 
 
7 
8 
9 
10 
11 
12 
 
13 
14 
15 
16 
17 
18 
 
19 
20 
21 
22 
23 
24 
 
25 
26 
27 
28 
29 

Ngabe yini lenkhulu nalengakanani loyilindzele kimi? 
Ngobe kuwe ngingumhambi nesivakashi, 
Ngiphambukele kutsintsitsa ludzaka etinyaweni, 
Ngitfole nemandla ekuhamba lendlela leseyindze, 
Lemkhawulo wayo usitfombe netifiso tami, 
Tifiso temkhatsi lomhlophe nemivila leluhlata. 
 
Ngagob' emadlangala kuwe mhlaba, 
Nginelitsemba lekutfotjwa umtimba lovuvukile, 
Ugcwele butsakatsaka bekudzinwa 
Nginelitsemba lekukhishw' emanyeva, 
Ngekunyangw' emanceba nemihuzuko, 
Kodvwa nalamuhla solo ngiyasimbatseka. 
 
Ngilibuka liphuma lize liyewushona, 
Lingihlab' emehlo kushwaphane tinkhophe, 
Litsi nalapho selitibeke kunina, 
Solo kuphumula ngingakutfoli, 
Ngobe tinkhanyeti atikucedzi kwesaba, 
Kepha tengeta kutfutfumela neluvalo. 
 
Kuwe ngiyivile imimoya yaKholwane, 
Lengiphephetse yangiphuphutsekisa ngetintfuli, 
Ngaphaphatsekisa kwelizini lishiywe ngunina, 
Ngaphaphatsekisa kwemphumphutse ishiywe ngumholi, 
Ngiwe ngivuka nengubo lemfishane, 
Leval' inhloko kusale tinyawo. 
 
Lapho tinhlupheko netinkinga tingikhungetse, 
Imimoya yetikhova ite kimi ibhej' ingati, 
Ngikwati kubaleka kepha ngingenakubhaca, 
Ngobe sidleke sami sadliwa timvula takho, 
Netinini tami tagwinywa nguwe. 

  

 
Bhala indzatjanambhalo lapho ucoca khona ngesimo senhlupheko lekhungetse 
sonkondlo kulomhlaba laphila kuwo. 
Budze bemphendvulo yakho abube ngemagama langabi ngaphasi kwala-190 kodvwa 
angabi ngetulu kwala-240. 

  
 
 
[10] 

  



Siswati Lulwimi Lwasekhaya (HL)/P2 7 DBE/2021 
 SC/NSC 

Emalungelo agodliwe Phenya 

 
 
UMBUTO 2: IMIBUTO LEMIFISHA   
 
Fundza lenkondlo bese uphendvula imibuto lelandzelako.   
 

MABITW'ASABELE – SC Msibi 
 

  

1 
2 
3 
4 
5 
6 
7 
8 
 
9 
10 
11 
12 
13 
14 
15 
 
16 
17 
18 
19 
20 
21 
22 
23 
24 

Bakubita ngemagama lamanyenti, 
Ngobe kwente njani makhalekhukhwini? 
Bats' ungumabitw' asabele, 
Ngobe kwentenjani makhalekhukhwini? 
Ngitjele ngitewutekela situkulwane 
Sayitolo lesihamb' ungakabikhona! 
Ngitjele nesitukulwane sakusasa 
Ngebucwepheshe lobubonakele kuwe! 
 
Khala mlingo webucwepheshe lobusha, 
Ngobe sekukhona lokuncintile 
Lowente kuts' uze udzedzese kangaka! 
Ticeketse ceketsile, ticeketse, 
Takho tindzaba ticwebe timbitakati, 
Utihambisa ngeligagasi lemoya. 
Kudzela lowat' umlingo wekusebenta kwakho! 
 
Bakucwaningile bongcondvonkhulu 
Batitfola tindlela tekukusebentisa 
Nembal' awuzang' ube nenkhani. 
Ubahloniphile waya lapho bakutfuma khona, 
Ngob' utfunywa ungakhonondzi, 
Uyavuma kulokutfumako 
Ugijime ungaphumuli nawutfunyiwe, 
Ngalo ligagasi lakho lemoya. 
Ngiko loku batsi' ungumabitw' asabele! 

  

 
2.1 Bunkondlo buni lobusemgceni we-1 newe-3 yalenkondlo? Sekela 

imphendvulo yakho. 
  

(2) 
 
2.2 Emagama labhalwe ngalokugcanyisiwe emgceni we-12 aletsa luphi luhlobo 

lwebunkondlo? Chaza. 
  

(2) 
 
2.3 Ligama lelibhalwe ngalokwehlukile emgceni we-15, libumbana njani 

nekusetjentiswa kwamakhalekhikhini?  
  

(2) 
 
2.4 Abecondze kusitjelani sonkondlo ngemgca we-5 newe-6 yalenkondlo? 

Chaza. 
  

(2) 
 
2.5 Ngekubona kwakho makhalekhikhini kumfanela ngayiphi indlela kuba 

yincitsamuti? 
  

(2) 
   [10] 

UMBUTO 3: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

LUTSANDVO – SC Msibi 
 

  

1 
2 
3 
4 
5 
6 
7 
 

8 
9 
10 
11 
12 
 

13 
14 
15 
16 
17 
18 
19 
20 
21 
22 
23 
24 
25 
 

26 
27 
28 
29 
30 
31 
32 

Bakubita ngemagama lamanyenti 
Bakuhumushe ngetindlela letinyenti, 
Ngobe bakubon'umuhle lamuhla. 
Kutsi ngakusasa bakucalekise kwangayitolo 
Labakuphimise ngemilomo yabo. 
Ngobe wena sewutichaze wacedza 
Wafana nencwadzi lefundzekako. 
 

Itolo bebakunconotisa wena lutsandvo 
Bats' uhlobile futs' umsulwa, 
Ngob' ungakavangwa nalutfo loluyimali. 
Babuye batsi' uneluvelo ngob' awuhlukumeti 
Bangayilibal' inhlonipho lonayo. 
 

Usimangaliso lutsandvo 
Ngob' ufika njengesihambi 
Ungabonakali laph' unyatsele khona, 
Tigi takho tifana nemoya 
Wona longabonakali ngemehlo, 
Wena lutsandv' ubonakala ngetento 
Kutsi sewumbophile losewumkhetsile 
Wambhanca netakho tigcila 
Letibalwa ngetinkhulungwane, 
Ngobe sewufikile wena lutsandvo, 
Enhlitiyweni yalomkhetsile, 
Ative akunconotisa 
Ngob' umuhle lamuhla. 
 

Umuhle lutsandvo 
Labanye bats' ubaba njengemhlonyane, 
Ngob' ufika tigi takho tingevakali, 
Ubuy' uhamb' ungavalelisanga, 
Ngobe vel' ufana nesihambi. 
Hamb' uyositsela lutsandvo 
Nemilingo yakho lenhlobonhlobo. 

  

 

3.1 Hlobo luni lweluchumano loluvetwe emgceni we-1 newe-2 yalenkondlo?                      
Nika sizatfu semphendvulo yakho. 

 
(2) 

 

3.2 Hlobo luni lwenkondlo lolu? Sekela imphendvulo yakho. (2) 
 

3.3 Hlatiya ngekuntjintja kwemoya wasonkondlo lesewuvela endzimeni ye-3. (2) 
 

3.4 Humusha umugca wekugcina walenkondlo lengenhla. (2) 
 

3.5 Phawula ngekukhetseka kweligama 'umhlonyane' ubhekise kuloku lokwenteka 
elutsandvweni ngalesinye sikhatsi. 

 
(2) 

  [10] 

UMBUTO 4: IMIBUTO LEMIFISHA   
 
Fundza lenkondlo bese uphendvula imibuto lelandzelako.   
 

SHUKELA – FC Nkosi 
 

  

1 
2 
3 
4 
5 
6 
7 
 
8 
9 
10 
11 
12 
13 
14 
15 
16 
17 
 
18 
19 
20 
21 
22 
23 
24 
25 

Kantsi wena ungushukela lonjani 
Ngoba bonkhe boshukela bayanongotela. 
Bonkhe boshukela bamnandzi, 
Bonkhe boshukela bayatsandvwa. 
Ngobe bayintsandvokati ebantfwaneni, 
Kepha wena awunjalo, 
Usitsa sawonkhewonkhe. 
 
Ungena sinyenyela endvodzeni, 
Uyidle kancane, kancane, kancane, 
Uyishaye kusale lutsi. 
Umfati we-Afrika awumuva 
Naye umshaya umbeke le. 
Ushaya emalunga kusangane ingcondvo. 
Kusale lithuna kulilwe lesimatsambo. 
Ngoba udla ungatishiyeli. 
Ngiyayesaba imisebenti yakho 
Lekhalisa wonkhe umuntfu loyenta kuye. 
 
Ungenisa kwelikamela endlini yendvodza. 
Ungene sakudlala ingcondv' idideke 
Ingaboni kutsi sewukhona, 
Ingani ungakhulekela vele 
Uyati utawuncandvwa esangweni, 
Ungenisa kwenyoka emgodzi longasiwayo. 
Shukela ndzini kantsi unjani? 
Ungusathane lowacoshwa ezulwini. 

  

 
4.1 Bunkondlo buni lobusemagameni labhalwe acindzetelwa endzimeni 

yekucala? Sekela imphendvulo yakho. 
  

(2) 
 
4.2 Hlobo luni lwenkondlo lolu? Usho ngani?  (2) 
 
4.3 Usifundzisani sonkondlo ngaloshukela lekukhulunywa ngaye lapha 

kulenkondlo lengenhla? 
  

(2) 
 
4.4 Kuhambisana ngayiphi indlela kungena kwashukela emuntfwini naloku 

lokushiwo ngumugca we-23 walenkondlo? 
  

(2) 
 
4.5 Phawula ngemphumelelo yasonkondlo ekugcamiseni ingcikitsi yalenkondlo.  (2) 
   [10] 

 
NA 

INKONDLO LENGAKAFUNDVWA EKLASINI   
 

Wonkhe umhlolwa uphocelelekile kutsi awuphendvule lombuto.   
 

UMBUTO 5: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

BUTFONGO NGIYAKWESABA – DBJ Masilela 
 

  

1 
2 
3 
4 
5 
6 
 

7 
8 
9 
10 
11 
12 
13 
 

14 
15 
16 
17 
18 
19 
 

20 
21 
22 
23 
24 
25 

Kawudzinwa yini wena 
Uyalut' ebusuku nasemini? 
Ubacatsamel' ubanyonyobele    
Ubabambe ngetakho tandla, 
Ubabonis' imibono lehlukene, 
Butfongo ngiyakwesaba! 
 

Ubatsamel' etimotweni 
Ubafak' elutakwini shi, 
Ubashiye njalo bakhala, 
Bakhale bumayemaye; 
Laph' ungasakhonjwa nangelukhalo 
Sewuyonyonyobela labany' embili- 
Butfongo ngiyakwesaba! 
 

Ubanyonyobel' emisebentini, 
Ubalolotele bavume njalo, 
Nasebasetingotin' uyabafulatsela 
Ngob' umsebenti wakho sewufezekile, 
Sewuwentile uyowuchub' embili- 
Butfongo ngiyakwesaba! 
 

Kawubiki lapho sewuchamuka, 
Kawuvakali ngisho nangeliphunga, 
Ufik' ucosh' umvangedvwa, 
Ucoshe kukhatsala netidvubulo, 
Bes' uhlal' uyanetseteka- 
Butfongo ngiyakwesaba! 

[Atsekeletene!, Likhasi 35] 

  

 

5.1 Hlobo luni lwekumuntfutiso lolutfolakala emgceni we-4 walenkondlo?  (1) 
 

5.2 Bhala umugca loyimphindvwa kulenkondlo lengenhla.  (1) 
 

5.3 Abekusiphi simo sonkondlo nakabhala lenkondlo?  (1) 
 

5.4 Bunkondlo buni lobakhiwa ngulamalunga lagcanyiswe emgceni we-14    
newe-15 yalenkondlo? 

  
(1) 

 

5.5 Kubumbana ngayiphi indlela kufika kwebutfongo nemugca we-23 
walenkondlo? 

  
(2) 

 

5.6 Nguwuphi umlayeto sonkondlo lawetfulela tetsamelillwati ngebutfongo?  (2) 
 

5.7 Ngumuphi umcondvo loletfwa ngumugca we-10 walenkondlo?  (2) 
   [10] 
 

    SAMBA SESIGABA A:  30 

SIGABA B: INOVELI/TEMDZABU   
 
Kulesigaba kunemanoveli LAMATSATFU netemdzabu. Wena-ke khetsa ibe YINYE 
loyifundze eklasini lonyaka, uphendvule ngayo. 

  

 
CAPHELA: Khetsa emkhatsini WENDZABAMBHALO NEMIBUTO LEMIFISHA 

kuleyo noveli/temdzabu loyifundzile. Nangabe ukhetsa kuphendvula 
umbuto wendzabambhalo kulesigaba, uphocelelekile kutsi ESIGABENI C 
uphendvule imibuto lemifisha. 

  

 
INOVELI 
 
Phendvula umbuto ube MUNYE kulamanoveli langentasi. 
 
UMBUTO 6: UMBUTO LOYINDZABAMBHALO 

  

 
LIPHUME NEBOVU – BB Malangwane   
 
KuIenoveli kunetigameko letiveta timo temoya letahlukahlukene kutetsamelilwati. 
Bhala indzabambhalo ngalesitatimende uchaze tigameko letitawuveta letimo temoya 
letilandzelako. 
 

 Umoya welutsandvo 

 Umoya weluvelo 

 Umoya wekujabha 
 
Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 
 
 
 
 
 
[25] 

 
UMBUTO 7: IMIBUTO LEMIFISHA   
 
LIPHUME NEBOVU – BB Malangwane   
 
Fundza letheksthi leyincenye yendzaba lesenovelini bese uphendvula imibuto 
lelandzelako. 
 
THEKSTHI A 

  

 

Sebadlile kudla kwakusihlwa bake bahlalahlala nje bangakayi kuyawutibeka phasi. 
Ngulapho-ke Tintfombi atfola litfuba lekuveta loku lokwakuloku kumudla enhlitiyweni. 
Wevakala asatsi, 'Phela ungibona ngilapha nje sengi …' Wangete wayicedza 
inkhulumo yakhe. Abebindze nje kwase kuse ngci sigadla lapha emphinjeni. 
 
'Ngilalele phela Khubonye, utsi sewunjani?' Kusho Lushawulo naye asacala kwecwaya 
manje. 
 
'Se … se … ngimatima ungibona nje.'  Lamavi wawakhipha kalukhuni Tintfombi 
asafome amanti nte. Kwatsi emva kwawo kwaba khona lokwesabekako. Kwaba 
sikhatsi lesidze sibili, solo kunguloyo angakhulumi. Bobabili bebalwa nemicabango 
yabo. Lushawulo wevakala nje asaphefumula kakhulu samuntfu lobekadze akhuphuka 

 
 
 
 
 
5 
 
 
 
 
 
10 

umuncwa. Utsite kutsatsa watsi: 'Usho kutsi unjani? Uyati angikuva kahle kutsi utsini 
mine.' Sewuphefumulela etulu manje Lushawulo. Titsi hhohlo kuTintfombi nasabona 
singani sakhe sesigucuke ngesikhashana nje. Watsi asangakaphendvuli Tintfombi 
kwabuye kwachuba yena Lushawulo. 'Tintfombi! Kodvwa ungihlolelani mntfwana 
Maseko? Ungatsi ubona ngicakeke kangaka nasekhaya angikacedzi nekulobola, 
sewutongitjela lamanye emacala. Cha, kulukhuni kuba yindvodza nebakitsi.' 
 
Watsi kube akhulume lamavi watsi lotfu waphumela ngaphandle kuyawushaywa 
ngumoya. Wahambahamba angati nekutsi uyaphi. Lowambona lapho akamfunanga 
umuntfu lokhatsatekile. Lapha endlini Tintfombi usele uyasikhihla ngobe abona vele 
kutsi uhlangene netimbila titfutsa. Ekubuyeni kwaLushawulo wakhandza Tintfombi 
asolo ahleti abambe sihlatsi ngalesinye sandla. 
 
Phela tinyembeti bese tichuluka. Engcondvweni yakhe kwefika lokunengi 
ngalokuphuma kwaLushawulo. Phela tindzaba letenteka esilungwini tatihlasimulisa 
umtimba. Nakuye kwefika kutsi angahle alahlekelwe yimphilo yakhe ngobe angati kutsi 
Lushawulondzini uphume nje uyephi. Kwaba lukhuni wagcina acunge sibindzi. Lapha 
ekulaleni akekho lowakhulumisa lomunye. Ngulowo abedla ematsambo engcondvo. 
Kwase kukunengi kutisola, kodvwa kube sekute indlela yekubuyela emuva. Butfongo 
befika nje ngobe abunandzaba, noko batsatsa saba sinye kwaba sekusile. 
 
Lushawulo wavuka wagwacatela alungisela kuya emsebentini. Angakahambi kodvwa 
wacale walayela Tintfombi latawusale akupheka wabuye wamlayela netitodlwana 
lababevamise kutsenga kuto tintfo letincane letingadzingi kuya edolobheni. 
 
'Sesitawubonana ntsambama nangibuya.' Washo ahlaba umnyango asaphuma agijima 
amhlole abuka sikhatsi. Tintfombi wavuma ngalelincane ngobe abengakawalindzeli 
nani emagama lanjena. Yena nje kwakumenele kutsi avuke abambe lete ngayo. 
Enhlitiyweni yakhe lacala kubuya kancane litsemba lebeselikadze limphelele. 
Abesatibona nje asayinhlekisa esigodzini sakubo. Abetsi nakacabanga batali bakhe 
ngelihlazo labafake kulo, afise kungatsi anganyamalala angatiwa nekutsi washonaphi. 
Lowo mcabango wawufika uciniswe ngulabekubone ngayitolo kusihlwa. Intfukutselo 
yaLushawulo yamenta watibona asayincunjana lapha ngaphandle asabindze 
kokuphela. Abebuya atidvudvute ngekutsi kuncono kona kufela etiveni kunekubuyela 
ekhaya kubontsanga yakhe nalelihlazo labesangilo. 
 

[Likhasi 34–36] 

7.1 Kuletheksthi lengenhla nika tizatfu LETIMBILI letephula umoya waLushawulo 

ngalenkhulumo yaTintfombi letsi, 'Se … se … ngimatima ungibona nje.' 
  

(2) 
 
7.2 Nguwaphi emasu LAMABILI lasetjentiswe ngumbhali kuveta umlingisi 

longuTintfombi kulenoveli? 
  

(2) 
 
7.3 Hlobo luni lweludvweshu lolugcanyiswa nguletheksthi lengenhla? Sekela 

imphendvulo yakho. 
  

(2) 
 
7.4 Chaza kutsi yini kutsiwe letheksthi lengenhla isicakacaka.  (2) 

7.5 Lutsandvo luyagucugucuka. Fakazela lenkhulumo ngekubuka lutsandvo 

lwaTintfombi naLushawulo ekucaleni nasesiphetfweni salenoveli. 
  

(2) 
 
7.6 Kwesaba kubuyela kwaTintfombi ekhaya ngemva kwekucocisana 

naLushawulo ngekutetfwala kwakhe, kutivetelani tetsamelilwati ngemndeni 
laphuma kuwo? 

  
 
(2) 

 
7.7 Ngekubona kwakho ngabe umbhali uveta muphi umlayeto ngemlingisi 

longuLaHlophe kulenoveli? 
  

(2) 
 
7.8 Sento saLushawulo sekuphocelela LaMagagula kutsi akhele Tintfombi indlu, 

siyitfutfukisa ngayiphi indlela ingcikitsi yalenoveli? 
  

(2) 
 
7.9 Beyiyini inhloso yembhali ngesento saTintfombi sekutfola umntfwana 

longasiye waLushawulo kantsi usatsandzana naLushawulo futsi uhlala naye? 
  

(2) 
 
7.10 Utsini umbono wakho ngekubuka imihambo yesintfu ngesincumo 

saLushawulo sekutsatsa umntfwana loliphumalimile ayewukhuliswa  
kaMaseko? 

  
 
(2) 

 
7.11 Indlela lakhuliswe ngayo LaMagagula ekhaya kubo ibe namuphi umtselela 

emphilweni yaLushawulo? 
  

(2) 
 
7.12 Ngabe kushaywa kwaTintfombi emkhayeni kuyingwijikhwebu yini kulenoveli? 

Sekela imphendvulo yakho ngemaphuzu LAMATSATFU. 
  

(3) 
   [25] 

UMBUTO 8: UMBUTO LOYINDZABAMBHALO   
 
KUBAMBA LETINGELAKO – DE Nkosi   
 
KuIenoveli kunetigameko letiveta timo temoya letahlukahlukene kutetsamelilwati. 
Bhala indzabambhalo ngalesitatimende uchaze tigameko letitawuveta letimo temimoya 
lelandzelako. 
 

 Umoya wekwesaba 

 Umoya weluvelo 

 Umoya wenjabulo 
 
Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 
 
 
 
 
 
[25] 

 
UMBUTO 9: IMIBUTO LEMIFISHA   
 
KUBAMBA LETINGELAKO – DE Nkosi   
 
Fundza letheksthi bese uphendvula imibuto lelandzelako. 
 
ITHEKSTHI B 

  

 

'Tsabetse Sihlasi Mkholo lonsundvu netinyawo tawo!' Kukhulekela Mphikeleli ekhaya 
kaTsabetse ngenhloso yekutewucela indzawo yekufihla inhloko emalangana lambalwa 
aze atfole indzawo yakhe latawuhlala kuyo. 'Angeke sikwati kuhlala nawe lapha 
ekhaya ngetizatfu lotatiko nawe,' kusho Sikhulu Tsabetse anikina inhloko akhombisa 
kutsi uyalicitsa sibili lelijaha kulesicelo salo lelisentako. Wachubeka Tsabetse watsi, 
'Yini lebangela kutsi wengce yonkhe imiti leminyenti kangaka ucondze lapha 
eTihlasini?' 
'Intfo lebangela kutsi ngicondze lapha ekhaya kubona emakamelo lamanyenti lakhiwe 
nekwati kutsi ungumsinsi wekutimilela kulendzawo ngako-ke kunyenti lengitakuzuza 
kuwe lokuphatselene nemmango,' kusho Mphikeleli. 
'Ukhuluma ngemmango watini wena ngetemmango?' 
'Akukho lengikwatiko ngemmango, kepha ngifuna lwati ngemmango.' 
'Temmango atatiwa bantfwana, kepha tatiwa ngulabadzala labati kabanti ngemphilo.' 
'Kuhle kutfola lwati usemncane kulabadzala, kuze ulusebentise embikwabo ulandzele 
teluleko tabo,' kusho Mphikeleli. 
'Ngelishwa-ke mfana wami, anginayo indzawo lengingakuniketa yona. Emakamelo 
lamane langenabantfu akhona, kepha wena angeke ngikunikete. Akukho lokunye 
lengingakukhuluma nawe, ngicela unyamalale emehlweni ami,' kusho Tsabetse. 
Watibonela Mphikeleli kutsi kukhulu lokwatiwa nguTsabetse ngaye futsi lokungesilo 
liciniso.Pho, liciniso akusiyo intfo leshesha kwatiwa bantfu! Emanga agcwala indzawo 
ngesikhatsi lesincane futsi bantfu bawakholwe. Yeka lokusuke kusephephandzabeni 
ngemuntfu loko kuhambisa kwemlilo wesikhotsa! 

'Ngiyavalelisa babe Tsabetse. Ngicela ungemukele esikhatsini lesitako noma 
ungasangemukeli njengemuntfu lofuna indzawo yekuhlala kepha ngemukele 
njengemntfwana wendzawo.' 
'Hamba! Hamba!' Watibonela Mphikeleli kutsi uyinyongo yenyatsi sibili kulomuti. 
Wafulatsela wabamba lete ngayo. 
'Hawu, babe wangabe ungasamlaleli umntfwana etfula inkhulumo yakhe ngemoya 
lophasi kangaka?' Kubuta LaDladla. 
'Lomntfwana abekhuluma nami. Kulilungelo lami kumphendvula ngendlela lengifuna 
kumphendvula ngayo. Ngiyamati lomntfwana ngako-ke angifuni kutsi asondzele lapho 
ngikhona.' 
'Ngumuntfu naye uyaphila babe, ngako-ke kumele aphatfwe ngendlela lefanele ngobe 
lapha emhlabeni kusakusa,' kusho LaDladla. 
'Wamvela buhlungu kangaka lomntfwana yini indzaba?' 
'Ngumuntfu naye lonemiva nengati njengatsi babe,' kusho LaDladla abona kutsi emavi 
akhe angagcina aletse kungevani ekhaya. 
Wahamba Mphikeleli wachubeka nekufuna indzawo yekuhlala. Uma ufuna intfo uye 
ufanane nemtingeli lophuma ekuseni asebentise onkhe emachinga ekutingela kuye  
ngenhlanhla kutsi uyaphumelela noma ubuya nendvuku yembangandlala. Wacondza 
ekhaya lakaShongwe. 
'Mntimandze! Ngiyakhulekela babe. Ngifuna indzawo yekufihla inhloko babe,' 
kukhuluma Mphikeleli. 
'Ufuna indzawo ikulahlakele yini? Ubuyaphi wena longenayo indzawo?' 
'Hamba-ke uye kini mfana, anginayo indzawo yekuniketa wena.' 
'Ngabe ngehluke ngani kulabanye bantfu babe? Ngivele babe, ngihluphekile.' 
'Hamba uyewuhluphekela kulabanye embili, wehlukane nami lapha. 'Ngoneni kuwe 
babe?' 
'Awonanga lutfo mfana.' 
Wabamba indlela lete ngayo Mphikeleli wachubekela embili ayewufuna indzawo 
yekuhlala. 

[Likhasi1-3] 

9.1 Khokha tento LETIMBILI kuletheksthi lengenhla letephula umoya 
waMphikeleli. 

 
 

 
(2) 

 

9.2 Nika emasu LAMABILI lasetjentiswe ngumbhali kuveta umlingisi longuSikhulu 
Tsabetse kulenoveli? 

  
(2) 

 

9.3 Hlobo luni lweludvweshu lolugcanyiswe nguletheksthi lengenhla? Sekela 
imphendvulo yakho. 

  
(2) 

 

9.4 Chaza kutsi yini lebangela kutsiwe letheskthi lengenhla isetfulo.  (2) 
 

9.5 Catsanisa imphilo yaMphikeleli kuletheksthi lengenhla neluvutfondzaba 
lwalenoveli. 

  
(2) 

 

9.6 Tinkhulumo taShongwe kuletheksthi lengenhla timveta anesimilo lesinjani? 
Sekela imphendvulo yakho. 

 
 

 
(2) 

 

9.7 Ngekubona kwakho umbhali utivetela muphi umlayeto tetsamelilwati 
ngemlingisi lunguMatsiya kulenoveli? 

  
(2) 

9.8 Simonhlalo lesivetwe kuletheksthi lengenhla siyitfutfukisa ngayiphi indlela 

ingcikitsi yalenoveli? 
  

(2) 
 
9.9 Lamavi aSikhulu Tsabetse latsi 'angeke sikwati kuhlala nawe lapha ekhaya 

ngetizatfu lotatiko nawe' abiketelani ngemphilo yaMphikeleli? 
  

(2) 
 
9.10 Utsini umbono wakho ngesincumo sathishelanhloko sekubuyeketa ludzaba 

lwekucoshwa kwaMphikeleli esikolweni? 
  

(2) 
 
9.11 Sendlalelomuva ngaMphikeleli sibe naliphi ligalelo emphumelelweni yakhe?  (2) 
 
9.12 Labanye bahluti batsi kutfolakala kwetincwadzi letiphatselene 

nemininingwane yekufa kwebatali baMphikeleli Zwane kuyingwijikhwebu. 
Ngemaphuzu LAMATSATFU phawula ngalesitatimende. 

  
 
(3) 

   [25] 

UMBUTO 10: UMBUTO LOYINDZABAMBHALO   
 
TIBOPHO TELUTSANDVO – JJ Thwala   
 
KuIenoveli kunetigameko letisivetela timo temoya letahlukahlukene. Bhala 
indzabambhalo ngalesitatimende uchaze tigameko letitawuveta letimo temoya 
lelandzelako. 
 

 Umoya wekwesaba 

 Umoya weluvelo 

 Umoya wekujabha 
 
Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 
 
 
 
 
 
[25] 

 
UMBUTO 11: IMIBUTO LEMIFISHA   
 
TIBOPHO TELUTSANDVO – JJ Thwala   
 
Fundza letheksthi bese uphendvula imibuto lelandzelako. 
 
ITHEKSTHI C 

  

 

'Uhamba ngani Lomusa?' 
'Ngihamba ngemoto. Nayiya. Ecinisweni ngite kutokulandza.' Abone Mlungisi kutsi 
namuhla kunamuhla. Kusobala kutsi latakwenta kutawuveta kahle kutsi ukhetsa bani. 
Lomusa abona Mlungisi angaphendvuli avele amange. Bacale bacabulane kuze 
kuvuleke umnyango. Kube shengatsi ushaywa ngugezi Mlungisi. Avale ngekushesha. 
Usavalelani. Lomusa naSitsembile sebabonene vele. 
'Kantsi uhle uba netivakashi Mlungisi?' 
'Yebo mntfwanaketfu.' 
'Pho-ke awusho ngani?' 
Ube matima kuwuphendvula Mlungisi lombuto. Achubeke Lomusa. 'Asingene endlini 
phela ngitjele lomuntfu kutsi ngitokulandza.' 
Atsi usalindzele imphendvulo Mlungisi. Vuliyani umnyango Lomusa. Asho ngaphakatsi.  
Angene naMlungisi. Ahlale naSitsembile athule atsi dvu. 
Abingelele ngalesikhulu sizotsa Lomusa. Avume Sitsembile.  
'Ungatfukutseli sesi. Mlungisi ngihamba naye njenganyalo. Utawubuya ekuseni.' 
Mlungisi abuke Lomusa emehlweni njengemuntfu lomangele. 
'Lungisa sihambe Mlungisi. Angikateli kutohlala lapha.' Kuvakale kutsi Lomusa 
sewukhuluma ngelulaka. 
'Ngihambe Sitsembile?' 
'Hamba', asho ngelusizi Sitsembile. 
'Ngempela Sitsembile?' 
Angaphendvuli Sitsembile. Asukume angene ekamelweni. Avale umnyango. Abone 
Mlungisi kutsi lidloti lakubo limlahlile. 
'Utangitfola emotini Mlungisi. Ngicela usheshise.'  

Asukume Lomusa aphume. Alandzele Mlungisi masinyane. Bangene kanyekanye 
emotini. Batsi bangena nje ayisuse imoto Nkhangala. Ungena emotweni nje Mlungisi 
inhlitiyo yakhe isele kuSitsembile. Atsi uma acabanga ngenina lumshaye luvalo. Imoto 
ihamba nje akakhulumi Mlungisi utse dvu. Imicabango lephitsitelako enhloko yakhe 
iyamangalisa. Kufike umcondvo lotsi akafike phambili abacele boNkhangala 
bambuyisele emuva. 
Ucabanga ngaSitsembile. Inhlitiyo yakhe seyaba buhlungu kabi kutsi akayimise imoto 
acele kuphindzela emuva. Asabe. Atikhulumi phela letintfombi leti. Atitjele kutsi 
kusobala kutsi ticansukile. Eve shengatsi ingafa nekufa lemoto. Kutfolakale kutsi 
iyaphila, ihamba ikhululekile. Abone kuncono kona kuba afike atibeke phansi 
kuSitsembile ekuseni. Intfo langenasiciniseko ngayo kutsi ingabe usatawucola yini 
Sitsembile. Afise shengatsi kungaba khona lokuhle langakwentela Sitsembile. 
Imicabango yakhe iphatamiswe nguLomusa lobesekacala kukhuluma. 'Kodvwa 
bewufunani kulomuntfu lomdzala kangaka kunawe Mlungisi?' 
Angaphendvuli Mlungisi. Kubonakale kutsi usaphetfwe buhlungu benhlitiyo.  
'Watfula usacabanga ngalesa salukati losishiye endlini?' Asho acedze ahleke Lomusa. 
Acakeke nje Mlungisi uma eva Lomusa akhuluma kanjena. Yena lawo mavi 
uwalindzele kuSitsembile. 
'A … angicabangi sona. Kutsi bengingacabangi kutsi ungaze ungilandze.' 
'Uyabona-ke kutsi ngiyakutsandza mntfwanaketfu?' Asho macedza amdlalisa etihlatsini 
kancane Lomusa. Imoto yasheshe yafika endlini yaLomusa. Behla boMlungisi. 
Bavalelisa kuNkhangala. Bangena endlini. Abone emaphilisi langakate wawabona. Atsi 
lapho atama kubukisisa awahlwitse Lomusa. Angabe asabona nekutsi uwabekephi. 
Asale nembuto wekutsi nje ingabe ani. Wasola kakhulu kutsi shengatsi lamaphilisi 
etidzakamiva. Umcondvo wakhe ugijime ute ufike emalini leyayibalwa khona lapha. 
'Yini shengatsi nitsengisa tidzakamiva Lomusa?' 
'Uyangiphoca Mlungisi. Uma ungibuka nje ubona ngifanele kuba sigebengu?' 
 

[Emakhasi 63–64] 

11.1 Khokha tigameko LETIMBILI kutheksthi lengenhla letephula umoya 

waLomusa. 
  

(2) 
 
11.2 Ngabe ngowaphi emasu lelisetjentiswe ngumbhali kuveta umlingisi 

longuSitsembile kuletheksthi lengenhla? 
  

(2) 
 
11.3 Hlobo luni lweludvweshu lolugcanyiswa nguletheksthi lengenhla? Sekela 

imphendvulo yakho. 
  

(2) 
 

 
11.5 Catsanisa indlela Lomusa latsi utsandza ngayo Mlungisi kuletheksthi 

lengenhla naloko lokwenteka eluvutfondzabeni lwalenoveli. 
  

(2) 
 
11.6 Kuba khona kwaNkhangala kunemtselela muni esimilweni saLomusa? Sekela 

imphendvulo yakho. 
  

(2) 
 
11.7 Ngekubona kwakho ingabe umbhali usivetela muphi umlayeto ngemlingisi 

longumalume waMlungisi kulenoveli? 
  

(2) 
  

11.4 Chaza kutsi yini lebangela kutsiwe letheksthi lengenhla isicakacaka.   (2) 

11.8 Letheksthi lengenhla iyitfutfukisa ngayiphi indlela ingcikitsi yalenoveli?  (2) 
 
11.9 Sigameko sekulandvwa kwaMlungisi ngenkhani kunaSitsembile sibiketelani 

ngemphilo yaMlungisi nakungenteka ashade naLomusa? 
  

(2) 
 
11.10 Veta luvo lwakho ngesento saMlungisi sekungalaleli batali bakhe.  (2) 

 
11.11 Kutsengelwa kwaMlungisi emahembe nguLomusa kusikhanyisamcondvo 

sasiphi sigameko? 
  

(2) 
 
11.12 Ngabe kuboshwa kwaLomusa nebangani bakhe kuyingwijikhwebu yini 

kulenoveli? Sekela imphendvulo yakho ngemaphuzu LAMATSATFU. 
  

(3) 
   [25] 
 

NOBE   

TEMDZABU 
 
Phendvula umbuto ube MUNYE kulena yetemdzabu lemisiwe. 

  

 
UMBUTO 12: UMBUTO LOYINDZABAMBHALO   
 
SILULU SEMASWATI – NC Mthethwa   
 
KuIenganekwane Indlulamitsi neNgwenya neTibongo TeNgwenyama Mswati II 
kunetigameko letiveta timo temoya letsite kutetsamelilwati. Bhala indzabambhalo 
ngalesitatimende uchaze tigameko letitawuveta letimo temoya lelandzelako. 
 

 Umoya wekwesaba 

 Umoya weluvelo 
 
Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 
 
 
 
 
 

 

TIBONGO TENGWENYAMA MSWATI II 
 
1 
2 
3 
4 
5 
6 
7 
8 
9 
10 
11 
12 
13 
14 
15 
16 
17 
18 
19 
20 
21 
22 
23 
24 

Mswati lomnyama kulabalutfuli, 
Mgobo kaMphondv' awungen' esigujini, 
Ungen' emagabelwen' etiNyatsi. 
Wats' atihlaba watifak' umgobo, 
Wats' atidla watidla kaMabhoko. 
Imamba leluhlata leyavuka 
Etihosheni taseLubhalule. 
Sibawuza sitimphondvo ngetimphondvo, 
Inkhosi legwaze bantfu yadzimate yadzinwa, 
Yaze yabatfumba njengetinkhomo. 
Uhlasele ngensongo kuMtjekeni, 
Mtjekeni bekawakaMtfuma, 
Wats' inyama yendlov' ayiphum' ekhaya. 
Wahlasela ngensongo kuMzila waSoshangane, 
Vuso lelidl' umuntfu asesiswini, 
Longephandl' asindze ngematubane kutibalekela. 
Wena nyoni kamabitwa asabele, 
Ubitwe nguBashele kaMlambo, 
Ayibitela tinkhomo takaMhlangala, 
Lihhawuhhawu lelifungwa ngulabasekhaya, 
Batsi siyahamb' asisayukubuya nakadzeni, 
Ngoba kaboMswati kuyabulawana. 
Kuvalwe ngetinhloko temadvodza, 
Wadla titsa mbangazitsa. 

[Likhasi102–103] 

  [25] 

UMBUTO 13: IMIBUTO LEMIFISHA   
 

SILULU SEMASWATI – NC Mthethwa   
 

Fundza letheksthi bese uphendvula imibuto lelandzelako. 
 
ITHEKSTHI D 

  

 

UMFATI ENYANGENI 
 

Mandvulondvulo kwabe kukhona umfati labehlala yedvwa nemntfwanakhe. Bobabili 
bebahlala endlwaneni yabo lengasho lutfo. Lomfati abemtsandza kakhulu 
lomntfwanakhe, enta konkhe lokusemandleni akhe kutsi akhule kahle nakube 
babephuyile nje. Sive labebakhe naso sasiyihlonipha kakhulu imikhuba kanye 
nemihambo yaso. Kulokunye lokwakuhlonishwa kakhulu lusuku lwangeliSontfo lapho 
kwakulindzelwe wonkhe umuntfu abeke phasi emajoka, angaphatsi lutfo ahlale, 
aphumule. Kwakungukwephula umtsetfo kwenta nobe ngabe nguluphi luhlobo 
lwemsebenti ngisho ngabe umncane kangakanani. Kwakungabaswa nembaso 
lombala. 
 

Lomake abengayigcini imitsetfo yalesive. Kwakutsi njalo ngeliSontfo, avuke lokwa 
ngembulukusa, anyenye ayokwenta imisebenti yakhe. Aye emasimini ahlakuhlakule, 
atsi uphungula lukhula bese masinyane ubuyela ekhaya, afike angene endlini kutsi 
nakatsi kuyasa ngaphandle naye aphumele ngaphandle shengatsi usandza kuvuka. 
Wakwenta loku kwadzimate kwaba emahlandla lamanyenti. Kantsi ukwenta loku nje 
labanye bayambona kodvwa bangawutsi vu. Kuhambe kwahamba kwabala kutsi sive 
kambe sive singate sivelelwe ngemakhombo ngenca yalomfati. Bantfu bahlebela 
sikhulu sendzawo ngalomake. Cha, kutsiwe sekutawufanele kutsi bambhacele uma 
kuliSontfo kute abanjwe elucotjeni. 
 

Kwenteka-ke ngalenye imini walibala kutfota tinkhuni kantsi ngakusasa liSontfo ngeke 
avunyelwe kuyawutfota. Akhale umntfwana ngebusuku bekusa kube liSontfo. Ukhalela 
inembe yakhe. Abatse uyambindzisa lutfo kubindza. Atsi ubuka inembe esitjeni 
akhandze cwe inembe. Umfati acabange atiyele kutsi utakwentanjani. Avele atsi 
lokuncono akaphutfume ehlatsini ayewusabutela kute atophekela luswane  
kusengakasi. Abekwetayele kupheka ngeliSontfo bese masinyane uyawucisha umlilo. 
Nanguya ashakutela aya ehlatsini lokutfotwa kulo tinkhuni. Uhamba naye 
umntfwanakhe umbeleke emhlane. Atsi kubindzabindza lapho unina aphuma naye 
endlini aya ehlatsini. 
 

Efike atfote tinkhuni abekelele inyandza yakhe. Eneliswe kutsi setenele, atsatse 
tintsambo abophe inyandza. Abophisise kahle umntfwanakhe amutsi nkamfu emhlane 
ngembeleko. Atfwale iyandza yakhe, ahambe aye ekhaya. Kutsite lapho aphumela 
ngaphandle kwelihlatsi wakhangwa lidlanzana lemadvodza licube ngasendleleni. 
Woma waba lugodvo watiyela kutsi utawuphendvula atsi yini lena layitfwele enhloko. 
Atsi lapho acabanga kudzimula tinkhuni abaleke, eve livi lelikhulu litsi: 'Mani khona 
lapho utsi ntsi, unganyakati.' Nempela eme umfati sachachatela kome nematse 
emlonyeni. Afike emadvodza amcukule amphosele etulu esibhakabhakeni. Nguye loya 
emuka umfati nemntfwanakhe emhlane. Kuchamuke sivunguvungu lesikhulu 
simemukele aye ayewutsi ne enyangeni. 
 

[Likhasi 51–53 ] 

13.1 Caphuna ligama leliveta kutsi lenganekwane yenteka kadzeni.  (1) 
 
13.2 Chaza simo sendzawo lesivetwe kulenganekwane.  (2) 
 
13.3 Lomfati lowaphoswa enyangeni uvetwe anesimilo lesinjani? Chaza.  (2) 
 
13.4 Tetsamelilwati tifundzani ngalenganekwane?  (2) 
 
13.5 Ucabanga kutsi yini ingcikitsi yalenganekwane? Sekela imphendvulo yakho.  (2) 
 
13.6 Ummango wenta kahle yini kuyewubikela sikhulu sendzawo ngalomfati 

lowephule umyalo? Sekela imphendvulo yakho. 
  

(2) 
 
13.7 Humusha lenkhulumo letsi 'Ayikho imphunga yelihlatsi,' ubuye usho kutsi 

sihambisana ngayiphi indlela nalokwenteka kulenganekwane? 
  

(2) 
 

NA 
 
Fundza letibongo bese uphendvula imibuto lelandzelako.   
 

TIBONGO TENGWENYAMA BHUNU 
 

  

1 
2 
3 
4 
5 
6 
7 
8 
9 
10 
11 
12 
13 
14 
15 
16 
17 
18 
19 
20 

Mahlokohla londzatja ngentsamo, 
Lohlokohle timbiba taphuma 
Tenta buhlakalala, 
Taye tabanjwa ngudalad' esangweni 
KaZombodze wemagugu. 
Ngwane usona nonani, 
Loku bahlaba nkhomo bahlindzisana. 
Ngitayitsatsaph'inkhabi lengangaNgwane 
Ngiyikhwet'etikweMdzimba 
Umlom'ufik'ezulwini? 
Ngwane lulaka nekhaya netsafeni 
Kushe kube sehlobo, 
Kuye kusuk'emalangabi.  
Sihlangu sinembele wenkhomo. 
Ngwane emantini ngimfanisa nesitiba. 
Ngwane endleleni ngimfanisa nalevundlako. 
Ngwane emtsini ngimfanisa nalomnyama; 
Ngwane embutini ngimfanisa nesiphongwana 
Ngwane enkhomeni ngimfanisa nemshivana 
Ligodze laZombodze wemagugu,  
 

[Likhasi 104] 

  

 
13.8 Bunkondlo buni lobuvetwe ngumugca we-4 ne-5 waletibongo? Usho ngani?  (2) 
 
13.9 Bhala bunkondlo lobuvetwe takhi leticindzetelwe etibongweni letingenhla? 

Sekela imphendvulo yakho. 
  

(2) 

13.10 Chaza ngekuhleleka kwemagama kuletibongo.  (2) 
 
13.11 Hlobo luni lwesinongo senkhulumo lesidvwetjelwe emngceni we-10? Sekela 

imphendvulo yakho. 
  

(2) 
 
13.12 Ucabanga kutsi yini lebeyenta iNgwenyama Bhunu ifaniswe nesitiba?  (2) 
 
13.13 Hlola kutsi umbhali uphumelele yini kusebentisa sinongo lesicindzetelwe 

emgceni we-14 waletibongo? 
  

(2) 
   [25] 
 
 SAMBA SESIGABA B:  25 

SIGABA C: UMDLALO   
 
Kulesigaba kunemidlalo LEMIBILI. Wena-ke khetsa ube MUNYE lowufundze eklasini 
lonyaka uphendvule ngawo. 

  

 
CAPHELA:  Khetsa emkhatsini wendzabambhalo nemibuto lemifisha kulowo mdlalo 

lowufundzile. Nangabe ukhetse kuphendvula umbuto wendzabambhalo 
kunoveli, uphocelelekile kutsi kulesigaba uphendvule imibuto lemifisha. 
Nangabe ukhetse kuphendvula imibuto lemifisha enovelini, 
uphocelelekile kutsi kulesigaba uphendvule umbuto wendzabambhalo. 

  

 
UMBUTO 14: UMBUTO LOYINDZABAMBHALO   
 
KUTAWUBA NJALO – SZ Simelane   
 
Phawula ngemphumelelo yembhali ekukhetseni sihloko salomdlalo lesitsi Kutawuba 
Njalo ubhekise kumdlali longuNcobile. 
 
Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 
[25] 

 
UMBUTO 15: IMIBUTO LEMIFISHA   
 
KUTAWUBA NJALO – SZ Simelane   
 
Fundza letheksthi bese uphendvula imibuto lelandzelako. 
 
ITHEKSTHI E 

  

 

(Kusesitokisini lapho kuvalelwe khona Gedlembane Mdluli, kufika Ncobile 
utemhlola, umtfola ubheke phasi, inhloko uyifake emadvolweni, ulwa 
nemicabango yakhe yedvwa. Ngemuva kwekubingelelana wevakala Ncobile 
ehluleka kutibamba.) 
 

 

NCOBILE: (Ambukisisa emehlweni) Nawutsi akusuwe, ngubani-ke ngobe 
malumekati utfolakele emnyango welilawu lakho anemanceba 
ekugwazwa ngemuva kwekuba asagagadlelwe? Usho kutsi 
bantfu bangambulala njani umuntfu emnyango wakho ulele 
ngekhatsi ungabeva? Udlala cabhacabhoti wena, liciniso lona 
utalikhipha lonkhe! (Akhwehlele kancane) 

5 
 
 
 
 
10 

GEDLEMBANE: (Ahlengetela letimunyu) Ncobile kodvwa ngingatati njani titsa 
tami mntfwanaketfu ngobe nangikhala nato tiyakhala, 
nangihleka nato tiyahleka? Lobumatima bekwetfweswa licala 
lengingalati anginandlela yekubetfula emahlombe ami. 
Kungunyalo loku impela ngihlanganelwe inhloko, angati kutsi 
ngingatsatsani ngiyibhice nani. Sengifana nemuntfu longati 
kutsi uchamukaphi uyaphi. Intfo lenjena ngiyacala kuyibona 
emphilweni yami yonkhe, ngicinisile ngobe iyangidla 
ngekhatsi. 

 
 
 
 
15 
 
 

  



Siswati Lulwimi Lwasekhaya (HL)/P2 25 DBE/2021 
 SC/NSC 

Emalungelo agodliwe Phenya 

 
 

NCOBILE: (Asola) Ngiyakuva Gedlembane, kodvwa indzaba lenjena 
kwawena nawe uyatibonela iyakufanela kutsi uyayati kahle 
kamhlophe, sewufane uyaphika ngobe vele licala 
lingumphikwa, ubona kutsi iyakululata nasemmangweni! 
Kukhala loku angeke kwayilungisa lenkinga lena loyentile, 
ngiyafunga ngiyagomela kuloko, angeke kwayilungisa. 

20 
 
 
 
 
25 

GEDLEMBANE: (Emile) Ncobile mntfwanaketfu, kodvwa nawucabanga 
ngingambulala njani malumekati wakho cedze kube ngimi 
lohlaba inyandzaleyo? Mntfwanaketfu ngicela ungiphendvule 
kahle kuloku, kuyenteka yini umuntfu abulale lomunye 
umuntfu ngenhloso acedze ahlale eceleni nesidvumbu sakhe 
angabaleki? 

 
 
 
 
30 
 

NCOBILE: (Atesula buso ngeliduku) Yebo kuyenteka!  
GEDLEMBANE: Ngalamanye emagama ungitjela kutsi lingce nalidla inyama 

lefile kusuke kungilo lelibulele leso silwane? 
 
 

NCOBILE: (Aphika) Lingce alifani nemuntfu. 35 
GEDLEMBANE: Ncobile, uyati seloku sacala kutsandzana angitange 

sengikuyenge nangalinye lilanga. Intfo lengiboshelwe yona 
lapha angiyati, ngicela ungitsembe kuloko. Malumekati wakho 
lowo angikambulali, nangalinye lilanga angiphuphi ngikhiphe 
umphefumulo ngaletami tandla ngobe tingcwele. Lesi sifungo 
lengasincuma enhlitiyweni naphambi kweMdali wami, kuloko 
ngicela ungikholwe tsine, mine ngimsulwa, nenhlitiyo yami 
ingufakazi waloko. 

 
 
 
 
40 
 
 
 

NCOBILE: (Acala kwetsemba) Nangabe kunjalo Gedlembane 
akunandzaba, wena hlala etsembeni, ume njalo sibindzi 
ulindze lusuku lwekugwetjwa kwakho. Nawungacambi 
emanga Gedlembane, ngalelinye lilanga iNkhosi 
itakuphendvulela. 

 
45 
 
 
 

GEDLEMBANE: Ncobile uyati kutsi ngiyakutsandza kakhulu, nawucabanga 
kuloko ngabe ngehlulwe ngumuphi sathane lowo kutsi 
ngiyotfolakala sengigagadlela ngicitse umphefumulo ukhona 
wena? Lokukhulu kabi lokungivisa buhlungu kwekutsi 
likusasa letfu lebesifisa kutsi libe sibonelo kubantfu labanyenti 
sengatsi lifuna kushabalala sibukile. 

 
50 
 
 
 
 

NCOBILE: (Ahlengetela tinyembeti) Nami sengiyabona Gedlembane. 55 
GEDLEMBANE: (Afinya) Khumbula mntfwanaketfu kutsi sasititjelile emphilweni 

yetfu kutsi nasicedza kufundza siyobambana ngentsambo 
yinye yelutsandvo sibe munye njengetinyawo telishongololo, 
sitsele titselo letinhle letingasheshi kubuna. Ncobile 
bengikutsandza ngendlela yekutsi bengingakufela nakufute 
ngikufele, ngifisa kutsi emaphupho emshado wetfu abe 
yimphumelelo. (Akhale)  
 

[Likhasi 12–15] 

 
 
 
 
60 

15.1 Hlobo luni lweludvweshu lebeluhlasele Gedlembane ngembikwekufika 

kwaNcobile ejele? Sekela imphendvulo yakho. 
  

(2) 
 
15.2 Ngutiphi tintfo LETIMBILI letenta letheksthi ingadlaleki enkhundleni?  (2) 
 
15.3 Chaza simo semoya kuletheksthi lengenhla.  (2) 
 
15.4 Ngabe mdvonseni uyatfolakala yini kuletheksthi lengenhla? Sekela 

imphendvulo yakho. 
  

(2) 
 
15.5 Mphotfo uvetwe angumdlali lokholwekako. Vumela nobe uphikise 

lesitatimende. 
  

(2) 
 
15.6 Hleta udlala yiphi indzima kulomdlalo? Sekela imphendvulo yakho.  (2) 
 
15.7 Hlobo luni lwemlandzi lolutfolakala kulomdlalo? Sekela imphendvulo yakho.  (2) 
 
15.8 Sifundvo sini lesifundvwa tetsamelilwati ngemdlali longuGedlembane? Chaza.  (2) 
 
15.9 Ucabanga kutsi ngusiphi sisombululo lesingasita kuvikela kuhlukunyetwa 

kwabomake njengobe kwenteka kulomdlalo? 
  

(2) 
 
15.10 Ngemaphuzu LAMABILI chaza kutsi LaMagagula ube naliphi ligalelo 

emphilweni yaNcobile. 
  

(2) 
 
15.11 Hlola lesitatimende lesitsi: umshado waNcobile naMphotfo uluvutfondzaba 

kulomdlalo. 
  

(2) 
 
15.12 Ngemaphuzu LAMATSATFU ncoma imphumelelo yembhali ekwetfuleleni 

tetsamelilwati ingcikitsi yalomdlalo leyimfundvo/lutsandvo. 
  

(3) 
   [25] 

UMBUTO 16: UMBUTO LOYINDZABAMBHALO   
 
LAMI LISIPHETFO – JJ Thwala   
 
Phawula ngemphumelelo yembhali ekukhetseni sihloko salomdlalo lesitsi Lami 
Lisiphetfo ubhekise kumdlali loyiNkhosi Somhlolo. 
 
Indzabambhalo ayibe nemagama langabi ngaphasi kwala-340 kodvwa angabi ngetulu 
kwala-390. 

  
 
 
 
[25] 

 
UMBUTO 17: IMIBUTO LEMIFISHA   
 
LAMI LISIPHETFO – JJ Thwala   
 
Fundza letheksthi bese uphendvula imibuto lelandzelako. 
 
ITHEKSTHI F 

  

 

(Sigogodvolo ucoca naMahubhulu baselawini.) 
 

 

SIGOGODVOLO: Uyayibona lentfo lewuyentako Mahubhulu kutsi udlalela etiko 
njengemntfwana? 

 
 

MAHUBHULU: Ngiyakwati lengikwentako Sigogodvolo, ngako-ke akekho 
lotawungigudlula endleleni yami. 

 
5 

SIGOGODVOLO: Uyabona kutsi ucondze kubulala live ngalentfo lewuyentako?  
MAHUBHULU: Loku lifile vele. Live libulewe nguSomhlolo, hhayi mine. Wase 

wakubonaphi kutsi emabutfo abengewekutingela, hhayi 
kuhlasela letinye tive kutfunjwe tinkhomo nebafati? 

 

SIGOGODVOLO: Hlonipha sandla seNkhosi ngekutsi wente konkhe lekutjela 
kona. Yekela kutentela kwakho lokuphambene, ngobe loko 
kutawukufaka enkingeni. 

10 

MAHUBHULU: Ayikho inkinga lengitawungena kuyo ngingeniswe 
nguSomhlolo. Somhlolo akusiyo iNkhosi yami iNkhosi yenu. 

 

SIGOGODVOLO: Utsi uphilile kahle emcondvweni wakho Mahubhulu? 15 
MAHUBHULU: Ngiphile saka! Loku lengikhuluma nyalo ngingakusho 

embikwakhe. Angifani nani mine lenibita bugwala 
ngekuhlakanipha. Ulibulele Somhlolo! 

 

SIGOGODVOLO: Awunamahloni ekukhuluma iNkhosi yakho kabi. Lamuhla 
usesikhundleni lesiphakeme nje ngenca yalomuntfu lewulwa 
naye. Uyati awubongi wena-uyindzangala. 

 
20 

MAHUBHULU: Uyangetfuka nawungibita ngendzangala. Ngalamanye emavi 
usho kutsi ngiphuphutela boya emtimbeni wonkhe? Usho 
kutsi ngihlala emaweni? Usho kutsi nginelikhobo? 

SIGOGODVOLO: Loku lowukwentako akusiko buntfu, kepha bulwane. Kumele 
ubonane naletinye tindvuna tikutjele kutsi lentfo lewuyentako  
ayemukeleki. Ubanga tinkinga letitawusinakashela sehluleke 
kutsi siphuma njani kuto. 

25 

MAHUBHULU: Akusimi lengibanga tinkinga, kepha ngini nine lenihamba 
niyewucela tihlobo letihle. Nikwentelani loko niyekele 
kukhulula tsine boMahubhulu sihlasele kube kanye kulale 
labalalako, kuphile labaphilako? 

 
30 

SIGOGODVOLO: Shano-ke Mahubhulu, bewungamelana naZwide? 
Bewungamelana naNkhasa? Bewungamelana naMabhoko? 
Bewungamela naMashobeni? 

 
 
35 

MAHUBHULU: Akekho lengimesabako mine kubo bonkhe lesewubabalile.  
SIGOGODVOLO: (Ahlabela) Somhlolo ulivusile,  

Ulivusile Somhlolo, 
Livuke lime ngetinyawo, 
Somhlol' uyentil' indzaba, 
Umhlolo waSomhlolo! 

 
 
 
40 

MAHUBHULU: (Ahlabela) somhlolo ulibulele, 
Ulibulele Somhlolo, 
Life umfelafutsi, 
Liyawuvuswa nguMswati! 

 
 
 
45 

SIGOGODVOLO: Wagcatjwa ngenyamatane lembi wena Mahubhulu. Uyimphi 
ngaso sonkhe sikhatsi. 

 

MAHUBHULU: Ngitalwa ngemachawe mine labesiphakamisa sijula, kulale 
indvodza. Kulwa kusengatini yami. Kusukela ebuncaneni 
bengiphila ngekulwa. 

 
 
50 

SIGOGODVOLO: Yini lebangela kutsi ningevani neNkhosi?  
MAHUBHULU: Lokusicabanisako neNkhosi ngulokugoca tandla siphume 

nemikhabakati, kodvwa sibe sibitwa ngemabutrfo. 
Iyangicasula leyontfo ndvuna. 
 

[Likhasi 50–52] 

 

 
17.1 Hlobo luni lweludvweshu lolutfolakala kuletheksthi lengenhla? Sekela 

imphendvulo yakho. 
  

(2) 
 
17.2 Ngutiphi tintfo LETIMBILI letenta letheksthi ingatenetisi tidzingo tekuba 

ngumdlalo? 
  

(2) 
 
17.3 Chaza simo semoya kuletheksthi lengenhla.  (2) 
 
17.4 Ngabe mdvonseni uyatfolakala yini kuletheksthi lengenhla? Sekela 

imphendvulo yakho. 
  

(2) 
 
17.5 Sigogodvolo uvetwe angumdlali lokhonako kutimela, akadvonswa 

ngemphumulo. Vumela nobe uphikise lesitatimende. 
  

(2) 
 
17.6 Nakubukwa tindzima letidlalwa badlali, iNkhosi Somhlolo idlala yiphi 

kulomdlalo? Sekela imphendvulo yakho. 
  

(2) 

17.7 Hlobo luni lwemlandzi lolutfolakala kulomdlalo? Sekela imphendvulo yakho.  (2) 
 
17.8 Sifundvo sini lesifundvwa tetsamelilwati ngemdlali loyiNkhosi Somhlolo? 

Chaza. 
  

(2) 
 
17.9 Ucabanga kutsi nguyiphi indzima ledlalwe nguSomnjalose unina wesive 

embusweni weNkhosi Somhlolo? 
  

(2) 
 
17.10 Ngekubona kwakho indvuna lenkhulu Nsibandze ibe naliphi ligalelo 

emphilweni yeNkhosi Somhlolo? 
  

(2) 
 
17.11 Hlola lesitatimende lesitsi: kutsetfwa kwelicala nekufa kwaMahubhulu 

kuluvutfondzaba kulomdlalo. 
  

(2) 
 
17.12 Ngemaphuzu LAMATSATFU ncoma imphumelelo yembhali kwetfulela 

tetsamelilwati ingcikitsi yalomdlalo lengumbango webukhosi. 
  

(3) 
   [25] 
 

SAMBA SESIGABA C: 
SAMBA SAKO KONKHE: 

 25 
80 

 
 


